
PINTURA

Ama Birjina San Benitori agertzea 

Pintura interesgarri hau XVII. mendearen erdialdekoa da, eta Pedro Obrel margolari flandestarrak 
egina dela uste da. Pedo Obrel Euskal Herrira etorri zen lanera, eta Aguraingo San Joan elizako 
erretaula nagusian bada hark egindako zenbait lan dokumentatu. Margolan honetan, haren 
kolorismoa nabarmentzen da, paleta bizi eta distiratsua, Rubens, Jordaens eta Van Dycken grabatu 
flandestarretan oinarritutako konposizioekin batera konbinatzen duena. Tokiko margolarientzat 
garrantzi handiko erreferente artistiko bihurtu zen Obrel, zenbait berrikuntza sartu baitzituen 
bertako pinturaren panoraman.

Margolanak Ama Birjina eta Haurra San Benitoren aurrean agertu zirenekoa irudikatzen du. 
Eszena monasterio bateko eliza baten barnean kokatua dago, San Benitok 528. urtean sortu zuen 
Montecassinoko abadian, seguru asko. Santua zoruan belauniko dago, sortu zuen ordenako abitu 
beltza jantzita. Eskuin eskua bularrean dauka, eta ezkerrarekin abade-makulu eder bati eusten dio. 
Makulutik zintzilik, zetazko zapi garden bat dago. 

Egilea: Pedro de Obrel  (ustezko egilea)
Data: XVII. mendea
Teknika: Olioa mihisean
Neurriak: 252,5 x 170 cm
Kokapena: Elizbarrutiko Arte Sakratuaren Museoa (Vitoria-Gasteiz)

